
Portas avertas e teppi cotschen
Reacziuns da quatter parlamentaris burgais sin l’intenziun

da Renzo Blumenthal da candidar per il cussegl naziunal 2019
DA CLAUDIA CADRUVI / ANR

■ Las partidas burgaisas paran in-
tgantadas da las ambiziuns da Renzo
Blumenthal da candidar il 2019 per il
cussegl naziunal – il pli gugent sa cha-
peschasin l’atgnaglista.Epertgeatgna-
main betg gia l’onn proxim? L’ex-mister-
schweiz è disà d’astgar passar sur il teppi
cotschen. Uss rasa era la politica or il teppi
per il promi. Il Lumnezian fiss bainvesì en
tuttas partidas burgaisas. Il glindesdi ha
Blumenthal fatg palais en l’illustrada svizra
ch’el avess mustgas da candidar il 2019 per
il cussegl naziunal. L’anr ha dumandà
quatter parlamentaris grischuns sch’els
avessan plaschair d’avair quest bel um en
lur ritschas u sch’els temissan plitost il con-
current sin l’atgna glista?

Pertge betg il 2015?
Fiss Blumenthal in candidat per la pps?
«Absolut», è la resposta daHeinz Brand. Il
cusseglier naziunal da la pps n’avess «in-
summa betg» tema da Blumenthal sco
concurrent intern. «Concurrenza stimule-
schamintga glista. Nus vulain porscher als
electurs ina glista attractiva.» Tant meglier
sch’ins possedia candidats attractivs ed en-
conuschents.

Ma Blumenthal n’haja para betg badà
ch’ins possia candidar gia il 2015,manegia
Brand. I saja ludaivel da planisar a lunga
vista,ma da princip duessian ins cumenzar

uschè baud sco pussaivel a far politica. Ina
candidatura l’onn proxim per la pps fiss
tgunsch anc pussaivla. Ins saja da pre-
schent londervi da ponderar las strategias.
La suletta candidatura che saja fin uss
tscherta saja sia atgna, di Brand.

Puspè in pur grischun a Berna
EraHansjörg Hassler sa legra: «Fitg bun! El
fiss in ideal represchentant per ils purs gri-
schuns en il cussegl naziunal. Jau hai adina
savì ch’el s’interesseschia per la politica ed
jau beneventass sch’el candidass – il pli gu-
gent sa chapescha per la pbd.»

Sin la dumonda, sch’ins purschess a
Renzo in bun plaz sin la glista, respunda
Hassler: «I dependa da la persuna e betg
dal plaz sin la glista.» El sez saja gea era
vegnì elegì dal terz plaz en il cussegl na-
ziunal.

Sin sia pagina d’internet sa preschenta
Blumenthal betg mo sco pur, mabain era
sco impressari. Co fissi pia cun la pld?
«Sch’el ha ina tenuta liberala ed exprima
era quai, lura è el cordialmain bainvegnì en
nossa partida», di cusseglier dals chantuns
Martin Schmid. L’emprima cundiziun saja
sa chapescha ch’ins saja commember da la
pld. «El stuess l’emprim sa far il outen e dir
sch’el parta las valurs liberalas.»

Il tip per la pcd
Per cusseglier naziunal Martin Candinas
èsi chaussa clera: «Dal tip anora va Renzo

il meglier a prà cun la pcd.» Sco munta-
gnard, sco pur, sco bab da famiglia e sco
Rumantsch che stat datiers dal pievel fiss
Blumenthal tar la pcd en il dretg lieu. «Jau
hai discurrì pliras giadas cun el e ditg ch’el
duaia vegnir tar nus sch’el vegnia en la po-
litica.»

E co statti cun la tema d’in ferm con-
current intern? «Sco funcziunari da la pcd
na guard jau betgmo ch’i saja permai con-
fortabel», di Candinas. Recaltgar talas per-
sunas attractivas ed interessantas saja im-
purtant per ina partida che veglia fitgar pe
en tschertgels nua ch’ins na saja anc betg
uschè preschent. «Mintgin cun saun giu-
dizi è bainvegnì tar nus.» Fin il 2019 giaja
anc bler’aua dal Rain giu. En quest connex
fissi da ponderar scheBlumenthal na duess
betg forsa l’emprim anc candidar sin pa-
lancà communal u chantunal.

Procedura normala
era per l’ex-mister

Las portas da las partidas burgaisas stattan
pia avertas. Tuttina na munta quai anc na-
gina garanzia. Tuts quatter parlamentaris
che l’anr ha contactà han fatg attent che
l’ex-mister stuess percurrer las proceduras
usitadas. L’emprim stuess el pia vegnir no-
minà ed elegì dals commembers da partida
per insumma pudair figurar sin ina glista e
candidar per il cussegl naziunal.

Renzo Blumenthal n’è ier betg stà cun-
tanschibel per prender posiziun.

È l’annunzia da
candidar per il
cussegl naziunal
da Renzo Blumen-
thal in gag da re-
clama u manaja
l’ex-mister propi
serius cun vulair
far carriera politi-
ca? FOTO M. HARTMANN

